
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Бразилын зохиолч Монтейру Лобату

	 

	ЧЕРНУША ОХИН

	 

	Хөөрхий өнчин Чернуша долоон настай, негр биш, харин хүрэн бор царайтай, шар үстэй, айсан байрын харцтай эрлийз охин юм.

	Охин негрийн овоохойд төрсөн агаад ээж нь боол байжээ. Амьдралынхаа эхний жилүүдийг Чернуша гал тогооны харанхуй буланд, бохир даавуугаар хучсан хуучин чийрсэн дээр хэвтэж өнгөрөөжээ. Жаахан хүүхдийг үзэж чаддаггүй байсан эзэгтэйгээсээ айгаад ээж нь Чернушаг гэрээс бараг гаргадаггүй байлаа.

	Эзэгтэй нь эрхэмсэг хатагтай бөгөөд баян, тарган, бага наснаас нь эрхлүүлчихсэн, язгууртан эмэгтэй байв. Сүмд, түүнд зориулсан тусгай суудал байна, диваажинд ч гэсэн тансаг сайхан булан бэлдчихсэн байсан байлгүй. Зочны өрөөн дэх түшлэгтэй ганхдаг сандалдаа суугаад хээ хатгаж цаг нөхцөөх, эсвэл найз хүүхнүүд, ламтай дэмий ярьж, зочид хүлээн авч, цаг агаарын байдлыг шүүн ярилцана. Нэг үгээр хэлэхэд хүндтэй, ламын хэлснээр «Жинхэнэ буянтай ном айлдагчийн дүртэй, шашин, ёс суртахууны тулгуур» болсон сайн хатагтай байжээ.

	Тэр зөвхөн хүүхэд уйлахад л тэсвэрлэж үл чадна. Ай, дотор арзасхийлгэсэн хүүхдийн энэ уйлах дуу юу! Хүүхэдгүй энэ бэлэвсэн эхнэр өөрийн хүүхдийн нулимс гэж юу болохыг хэзээ ч мэдэхгүй учир бусдын уйлагнахыг тэвчдэггүй байлаа. Гал тогооны өрөөнөөс хөөрхий Чернушагийн уйлах сонсогдоход хатагтай зэвүүцэн: 

	— Тэнд ямар тахал нь дахиад орилоод байна? гэж хашхирна.

	Чернушагаас өөр хэн байх билээ дээ. Ямар тэвш биш, угаагуур биш, тэгэх тусмаа ямар пийшингийн жигнүүр биш. Охиноо уйлахад эх нь шүүрэн авч амыг нь гараараа таглан аль болох хол зайлахаар гүйнэ.

	— Дуугүй болооч чөтгөр минь гэж охиноо чимхэн хараана.

	Охин зүгээр нэг уйлдаггүй, даарснаас болоод гар хөл нь бээрч, гэдэс нь өлсөн, юм идэх гэж уйлна.

	Чернуша ийнхүү туранхай, сул дорой, үргэлж ямар нэг юмнаас айж өсжээ. Тэр дөрвөн настайдаа өнчин хоцорч түүнээс хойш хүний эрхэнд өсжээ. Хэн дуртай нь охиныг доромжилж, үргэлж зодно. Томчуул яагаад зодоод байдгийг охин ойлгож чадсангүй. Яг адилхан үйлдэл, ижил үг нь заримдаа тэдний инээдийг хүргэж, заримдаа уурыг нь хүргэж шийтгүүлнэ. Чернуша эрт хөлд орсон ч гэсэн түүнийг бараг явуулдаггүй байлаа. Охин цэцэрлэгээр зугаалахдаа цэцэг гишгэчихдэг хэмээн шалтаглан хатагтай түүнийг өөрийнхөө өмнө, зочны өрөөний буланд, хаалганы дэргэд суулгачихна.

	— Дуулж байна уу? Энд чимээгүй суу гэж тушаана.

	Чернуша олон цагаар хөдлөхгүй сууна.

	— Гараа элгэндээ зөрүүлээд томоотой суу, золиг минь! гэнэ.

	Ингээд охин айсан царайлсаар гараа зөрүүлэн сууна. Цаг өнгөрсөөр л. Цагийн харанга, хоёр, гурав, дөрөв, тав дахин дуугарна. Зугаатай хөхөө! Бяцхан цонхоо дэлгэн, улаан хошуугаараа цаг тоолон тоншихыг нь Чернуша тааламжтай харна. Охин энэ мөчид таатай инээмсэглэж, агшин зуур өөрийн аз жаргалтайг мэдэрнэ.

	Чернушаг үргэлж юм нэхэхийг шаарддаг учир тэр гартаа нэхмэлийн зүү бариад олон цагаар суудаг байв.

	Хэзээ ч эелдэг зөөлөн үг сонсож үзээгүй энэ охин өөрийнхөө тухай юу бодох юм бил ээ? «Тахал, шулам, шар шувуу, хазгар шуламс, зулбадас, улбайсан амьтан, балиар, хялар хулчгар, гөлөг, хог новш, муу хог» гээд л охиныг доромжлон нэрлэж байсан хочийг тоолохын аргагүй. Тойргийн хэмжээгээр тахал, хижиг дэлгэрч үерлэсэн гол мэт газар сайгүй тархах үед Чернушаг «тахлын хөнөөл» гэж хочилжээ. Охин нэг их гомдсонгүй, хоч нь түүнд тааламжтай ч юм шиг санагджээ. Энэ хоч нь охиныг гомдоохгүй байгааг эргэн тойрны хүмүүс мэдмэгцээ ингэж хочлохоо больсон байна. Энэ охин төрөхөөсөө эхлэн амьдралдаа ямар ч, тэр ч байтугай аятайхан хочтой байх тийм өчүүхэн баяр баясгалан амсахгүй хувьтай ажээ.

	Чернушагийн бие зодуулж чимхүүлснээс болоод нэл хөхөрч, хөх няц болжээ. Гэрийнхэн шалтгаантай ч бай, үгүй ч бай түүнийг өдөр болгон нүднэ. Хөөрхийг цохих, өшиглөх, шүдийг нь дэлсэх зэргээр зодно. Гар нь загатнасан хүн болгон зүгээр л зугаацахын тулд, өвдсөнөөс болж нүүр нь хэрхэн үрчийхийг харж баясахын тулд Чернушаг алган боовоор шагнана.

	Сайхан хатагтай Инасия хүүхдийг тамлаж зовоохдоо гарамгай байлаа. Тэр амьдралынхаа ихэнх үеийг боолчлолын үед өнгөрүүлж боол эзэмшигч байсан юм чинь. Ташуур тасхийж, саваа исгэрч байх нь түүнийг зугаацуулдаг байв. Тэр шинэ дэглэмд хэзээ ч дасаж чадахгүй хүн. Негрүүдийг цагаан арьстантай адилаар үзэж, тэднийг бага ч болов шийтгэхэд цагдаагийн газрын өмнө хариуцлага хүлээнэ гэдэг хэтэрхий ичгүүргүй явдал! Тийм ээ, өчүүхэн ч болов шийтгэхэд: эрлийз зарц эмэгтэй эзнийхээ нүдэнд өртсөнийх нь төлөө халуун нурамд жаахан хайрах эсвэл эзэгтэйг муу хэлдгийг нь болиулахын тулд хэдэн өдөр зодсоны төлөө шийтгэх гэнэ!

	Тавдугаар сарын арван гуравны өдрийн хууль1 нь хатагтай Инасиягийн гараас дуртай ташуурыг нь салгасан ч гэсэн сэтгэлийн хорсол, өшөөгөө авах хүслийг нь салгаж чадсангүй. Иймээс ч хатагтай өөрийн хэрцгий авирын хохирогч, сэтгэлээ тайвшруулах хэрэгсэл болгон Чернушаг өөрийн хажууд байлгана.

	— Ямар нэгэн негрийг зулгаах юм уу дэлсэхэд л бие уужрахыг яана! гэж ярина.

	Хатагтай Инасия хамгийн хөнгөн шийтгэл, бараг л дэмий зүйлээр сэтгэлээ зугаацуулахад хүрчээ. Нэг бол гараа чанга атгаж байгаад хорсолтойгоор дэлсэнэ, эсвэл хөөрхий охины зулай руу няслаад авна, эсвэл чихийг нь их өвтгөхөөр мушгиж байгаад зулгааж мөгөөрс нь хэрхэн шаржигнахыг бахдалтай сонсоно. Охиныг байдаг хүчээрээ сэгсчин хоёр гараараа чихийг нь мушгина. Инасия хатагтай мөн янз бүрээр чимхэнэ ихэнхдээ хумсаараа юм уу хуруугаараа арьсыг нь эргүүлж гэдэснээс нь чимхэнэ. Энэ нь чих мушгихаас багагүй зовооно. Энэ бүхний хажуугаар охиныг байнга алгадаж, түлхэж, өшиглөнө. Ер бусын зугаатай ажил! Ялангуяа хатагтай уян, нарийхан модон саваагаа барьж авсан үед тэр шиг хэцүү өвтгөх юм гэж үгүй.

	Энэ бүхэн хатагтайн сэтгэлд хүрэхгүй байсан ч гэсэн юу ч үгүй байснаас дээр байлаа. Байсхийгээд л хорслоо тайлах, урьдын сайхан цагаа санасан уйтгараа сэргээхийн тулд улам хэрцгий шийтгэл бодож олно. Нэг удаа ийм явдал болжээ.

	Та лав сонсоогүй биз? За тэгвэл сонсож бай! Хатагтайн шинэ зарц хүүхэн Чернушагийн тавгаас «дараа» гэж үлдээсэн өчүүхэн үмх махыг нь хулгайлаад авчихжээ. Чернуша гомдсондоо тэвчиж чадалгүй өөрийг нь байнга дууддаг хочны нэгээр зарц хүүхнийг нэрлэж орхижээ.

	— Тахал гэнэ ээ? Чамайг даа! Хэн нь тахал болохыг чи одоо үзнэ дээ! гээд зарц хүүхэн энэ явдлын тухай эзэгтэйд ховложээ.

	Энэ үед Инасия хатагтайн сэтгэл санаа тавгүй, яаж зугаагаа гаргах билээ гэж байжээ. Зарц хүүхний ярихыг сонсоод царай нь гийн,

	— Одоохон би сургаад өгнө өө! гэж хашхирав. Инасия хатагтай түшлэгтэй сандлаасаа босож, банзлаа сарчигнуулан, яг өндөг дарсан цацагт хяруул шиг ганхсаар гал тогоо руу зүглэв.

	— Өндөг аваад ир гэж тушаахад нь охин аваад ирэв. Инасия хатагтай өндгийг буцалж байгаа ус руу өөрөө хийгээд, ташаагаа тулан бодож олсон шийтгэлээ санан баясаж хүлээнэ. Зугаатай гялалзах нүд нь хөөрхий Чернушад айдас төрүүлнэ. Охин буланд шигдэн урьд нь хэзээ ч үзээгүй ямар нэг аймшигтай зүйлийг хүлээж байлаа. Хатагтай өндгөө чанаж дуусаад:

	— Алив хүрээд ир! гэв.

	Чернуша дөхөж очив.

	— Амаа ангай! гэлээ.

	Охин амаа ангайн, яг цагны хөхөө шиг нүдээ анилаа. Эзэгтэй буцалж байсан уснаас өндгийг халбагаар хутган авч охины ам руу хийж орхих нь тэр. Тэсвэрлэшгүй өвдсөнөөс болоод Чернуша хашхирч ч амжаагүй байтал хатагтайн гар амыг нь хамхин, өндөг хөртөл барьжээ. Охин шуухинан хөдөлж, хөлөө тийчлэн байсан ч биеэ хамгаалж чадсангүй. Ингээд энэ тухай хэн ч мэдсэнгүй, тэр ч байтугай хөршийнхөн ч мэдсэнгүй өнгөрчээ.

	Инасия хатагтай шийтгэлээ дуусаад,

	— Дахиад ингэвэл чинь томчуудад муухай юм яаж хэлдгийг үзүүлээд өгнө дөө. Ойлгов уу, тахал минь? гэжээ.

	Дараа нь буянтай хатагтай маань ламыг хүлээн авахаар сэтгэл хангалуун, суудал руугаа явжээ.

	— Өө, ноёнтон минь энэ ертөнц дээр чинь сайн санаатай байж болохгүй юм байна... Сесариягийн өнчин хоцорсон охиныг хүмүүжүүлж байгааг минь та мэднэ шүү дээ. Яаж санаа тавьж байгаа гэж бодно! гэхэд нь

	— Энэрэл халамж бол христос шашны хамгийн эрхэм чанарын нэг юм шүү дээ, хүндэт хатагтай минь гэж лам хэллээ.

	— Тийм л дээ гэхдээ л...

	— Хэн ядуучуудад өгч байна, тэр бурханд зээлдүүлж байгаа нь тэр.

	Хатагтай зөвшөөрсөн байдалтай санаа алдан: — Ганцхан энэ чинь л намайг тайтгаруулдаг юм гэв.

	Нэг удаа өвлийнхөө амралтаар Инасия хатагтайнд зочлохоор хоёр зээ охин нь иржээ. Тэд хөөрхөн, цайвар үстэй, их баян, сайн хүмүүжилтэй охид байлаа.

	Эзэгтэйн ёслолын танхим дахь өөрийнхөө булангаас Чернуша хоёр хөөрхөн, сахиулсан тэнгэр мэт охид өрөө дамжин хэрхэн чанга инээлдэн хөгжилтэй, цовоо сэргэлэн гүйлдэхийг харлаа. Чернуша тэр даруй эзэгтэйг охидод ямар нэгэн хатуу шийтгэл хүлээлгэх байх гэж итгэн харлаа.

	Гэтэл яасан гэж санана? Хатагтай өөрөө инээж байдаг... Юу болох нь энэ вэ? Үсэрч харайна гэдэг чинь гэмт хэрэг биш гэж үү? Бүх юм өөрчлөгдчихлөө гэж үү? Там гэгч үгүй болж, тэнгэр огторгуй гийв үү? Тааламжтай бодолдоо автсан Чернуша хөгжилдөн байгаа охидоос нүд салгахгүй бослоо.

	Гэвч тэгш биш байдлын хатуу ширүүн сургамж хүүхдийн сэтгэлийг хутгаар зүсэх мэт боллоо. Эзэгтэй ердийнхөөрөө өвдтөл чимхээд чихдэн чирч:

	— Өөрийнхөө байранд оч, тахал! гэж хашхичлаа.

	Чернушагийн хацрыг даган гашуун нулимс урсана. Эзэгтэйн өвтгөсөнд ч тэгж уйлсангүй, харин өөрийн амссан сэтгэлийн зовлонгоос уйлжээ. Охины туулж өнгөрүүлсэн зовлон дээр бас нэг зовлон шинээр нэмэгдлээ. Уйтгарт автсан охин өөрийнхөө буланд очиж шигдлээ.

	— Энэ чинь хэн бэ, авга эгч ээ? гэж зээ охидын нэг нь сонирхон асуулаа.

	— Хэн байх вэ дээ гэж нагац эгч нь санаа алдан хохирогчийн дүр үзүүлэн, — Энэ бол миний хийж байгаа сайн үйлийн нэг. Би ч засрахаа өнгөрсөн. Амьдрахын хажуугаар бурхнаас надад илгээсэн ядуусыг хүмүүжүүлж байна... Энэ өнчин охин. Та нар тоглоцгоо, харайцгаа хүүхдүүд минь, байшин маань уужимхан, хаана л бол хаана дэгдэцгээ гэв.

	Өөрийнхөө буланд суусан азгүй охин Чернуша нулимсаа арай ядан барьж «Тоглох», «харайх» гэнэ ээ. «Харайх хэчнээн сайхан байх бол» хэмээн бодно. Одоо болтол тэр охин зөвхөн хөхөөтэй л харайж тоглосон юм, тэгэхдээ зөвхөн бодол санаандаа шүү.

	Хайрцгуудыг оруулж ирэхэд Инасия хатагтайн зээ охид:

	— Бидний тоглоомыг өгөөч! гэж нэхэцгээлээ.

	Зарц хүүхэн хайрцгийг онгойлгон тоглоомууд гаргав.

	Ямар хөөрхөн юм бэ? Модон морь!... Чернуша нүдээ бүлтийлгэн харна. Ийм юмыг тэр хэзээ ч төсөөлж чадахгүй байсан юм. Бяцхан морь! Бас өөр юмнууд байна... Энэ юу вэ? Цайвар үстэй охин, тэгээд бас «ээж» гэж хэлж, нүдээ аньж чаддаг.

	Энэ бүх тансаг сайхан юмыг Чернуша яаж гайхан харж байсан гэж санана. Амьдралдаа хэзээ ч хүүхэлдэй үзээгүй, тэр ч байтугай ийм тоглоомыг юу гэж нэрлэдгийг ч мэдэхгүй юм чинь. Тэгэхдээ Чернуша энэ бол амьд хүүхэд биш гэдгийг дор нь мэджээ.

	— Үүнийг хийсэн юм уу? гэж Чернуша хөөрсөндөө хахаж цацан асуув. Охидыг төвхнүүлэх талаар захирамжлахаар хатагтай танхимаас гарахад нь Чернуша тэсэж чадсангүй, чимхэх, зодох, тарчилгахыг, ер нь бүхнийг мартчихаад хүүхэлдэйд дөхөж очоод, хүрч чадахгүй нүдээ бүлтийлгэн харав.

	Танхил охид Чернушагийн байдал төрхийг харж баясан хөөрнө.

	— Чи хэзээ ч хүүхэлдэй үзээгүй юм уу? гэхэд

	— Хүүхэлдэй гэнэ ээ? гээд Чернуша, — Энэ чинь Хүүхэлдэй гэдэг нэртэй юм уу? гэж асуув.

	Инасия хатагтайн зээ охид хөгжилтэй инээлдэн:

	— Ямар тэнэг хүүхэд вэ? Чамайг хэн гэдэг вэ? гэхэд

	— Чернуша гэдэг гэлээ.

	Охид дахин инээд алдацгааснаа, тэнэг эрлийз охины сэтгэл өгүүлшгүй их хөөрөхийг хараад хүүхэлдэйгээ түүнд өгөн:

	— Май, ав! гэв.

	Чернуша эргэн тойрноо түгшүүртэй харан зүрх нь дэлсэнэ. Бурхан минь! Ямар их аз жаргал вэ? Энэ чинь үнэн гэж үү? Охин хүүхэлдэйг яг Есүс Христ бурханд өөрт нь хүрч байгаа юм шиг бишрэн авч хүүхэлдэй болон охид руу инээмсэглээд хаалга руу хяламхийн харав. Ямар их баяр хөөр болсон гэж санана! Өөрөө тэнгэрт гарчихсан, бүх сахиулсан тэнгэр цуглан хэрхэн хүүхэлдэй бүүвэйлэхийг нь харж байгаа юм шиг санагджээ. Чернуша жаргал цэнгэлдээ умбан эзэгтэй буцаж ирэхийг ч анзаарсангүй. Инасия хатагтай догшин ууртай орж ирснээ энэ бүхнийг хэдэн минут харж зогслоо.

	Харин зээ нар нь эрлийз охины хөөрөн байхыг харцгаан тун хөгжилтэй, Чернушагийн тийм аз жаргалтай байдал нь Инасия хатагтайн догшин зүрхийг хүртэл зөөлрүүлэв бололтой. Тэр амьдралдаа анх удаагаа өршөөл үзлээ.

	Чернуша хатагтайг хармагцаа халуун өндөгтэй тохиолдсон явдлыг санаж, түүнийг хүлээж байгаа бүр илүү хэрцгий шийтгэлийн тухай бодон айснаасаа бүх бие нь чичирлээ. Айсандаа охины нүдэнд нулимс мэлтгэнэв. Гэлээ ч аймшигтай юу ч болсонгүй, харин тун ч санаанд оромгүй явдал боллоо. Чернуша гэнэт, урьд нь хэзээ ч сонсож үзээгүй эелдэг үг сонслоо.

	— Бүгдээрээ цэцэрлэгт очицгоо, тэнд гүйлдэцгээ, чи ч гэсэн яв, харин дүрсгүйтэв ээ гэжээ.

	Чернуша айсандаа нүдээ бүлтийлгэн эзэгтэйг харлаа. Инасия хатагтайн нүүрэнд урьдынх шиг араатны төрх байсангүй. Охин үүнийг зөнгөөрөө ойлгон инээмсэглэлээ.

	Хэрвээ баяр талархал өөрөө инээмсэглэдэг сэн бол яг л Чернуша шиг инээмсэглэх байсан биз.

	Хүмүүс янз бүрийн арьстан байж нийгэмдээ олон янзын байр суурь эзлэх боловч гүнж ч бай, үгээгүй хоосон ч бай хүүхдийн сэтгэл зүрх бүгд ижил. Алинд ч ялгаагүй хүүхэлдэй бол хамгийн дээд жаргал цэнгэл нь юм. Эмэгтэй хүнийг байгалиас хоёр удаа шагнадаг. Эхлээд хүүхэлдэйгээр тоглодог насанд нь, дараа нь хүүхэд төрүүлэхэд нь. Дараа нь эмэгтэй хүн гал унтрах мэт бөхөж эхэлдэг.

	Чернуша хүүхэд байсан учраас анх удаагаа хүүхэлдэйгээр тоглосон тэр өдөр өөрт нь зүрх сэтгэл гэгч байна гэдгийг ойлгожээ. Туйлын аз жаргалтай мөч. Дотроо агуулж явсан амьдралынх нь цэцгийн цоморлог дэлгэрч, гайхамшигтай нарны цэцэг мэт гялтганан гялалзана. Чернуша эд юм байхаа больж, цаашид ч эд юм шиг байж чадахгүй болжээ. Охины дотор амьдрал сэргэж эхэллээ. Гэвч энэ сэргэж эхэлсэн амьдрал нь Чернушаг хөнөөжээ.

	Арван хоёрдугаар сарын амралт нь дуусангуут хатагтайн зээ охид тоглоомоо аван явцгааж, гэрт хуучин дэг журамдаа оржээ. Ганцхан Чернуша л урьдынхаасаа өөр болжээ.Тэр өөрийгөө шал өөрөөр мэдэрч байлаа.

	Ямар нэг юманд санаа зовох болсон Инасия хатагтай охиныг доромжлох нь багасжээ. Гал тогоонд шинэ, сайн зарц эмэгтэй ирж бяцхан эрлийз охины амьдралыг хөнгөлөхийг оролдох болжээ.

	Гэлээ ч Чернушаг хэмжээлшгүй уйтгар гуниг шаналгаж, хоол ч орохоо больжээ. Нүдний нь харцанд урьдын айсан байдал үгүй болж, харин уйтгар түгшүүр бий болжээ.

	Амьдралынх нь аймшигт харанхуйг гэрэлтүүлж өгсөн арван хоёрдугаар сарын баярт өдрүүд нь Чернушагийн санаанаас гарахгүй бодогдсоор байлаа.

	Аагим халуун нарны туяан дор, цэцэрлэгт наадсаар!... Гүйсээр... Хэдэн өдөр дараалан өнөө хөөрхөн «ээж ээ» гэж хэлдэг, нүдээ аньдаг, дуулгавартай, үзэсгэлэнт хүүхэлдэйтэйгээ тоглоно. Охин энэ үлгэрийн юм шиг дурсамжаараа амьдарч байлаа. Сэтгэл зүрх нь дахин цэцэг шиг дэлгэрчээ...

	Охин уранхай чийрсэн дээрээ, эзэнгүй хаягдсан муур шиг нас баржээ. Гэвч хэн ч хэзээ ч ийм сайхнаар нас эцэслэдэггүй биз. Охин дэмийрэхдээ өөрийгөө цайвар үстэй, цэнхэр нүдтэй сахиулсан тэнгэр, хүүхэлдэйн дунд харж, тэд тэнгэрт эргэлдэнэ. Тэдний шаазан гар нь охиныг эелдэг зөөлнөөр тэвэрч энхрийлэн өөрсдийн араас дагуулахыг оролдох мэт.

	Охины толгой эргэж, дараа нь бүх юм манан дунд умбалаа. Бүх юм эргэлдэж, хутгалдлаа. Хаа нэгтээ холын хол бүдэгхэн дуу сонсогдож, охин сүүлчийн удаа хөхөөний ангайсан амыг харжээ.

	Хөшсөн далавчаа ч дэлгэхгүй. 

	Замхарлаа. Улаан хошуу нь гудайлаа. 

	Эргэн тойрныг тас харанхуй нөмөрлөө...

	Дараа нь жирийн төгсгөл ирлээ. Газар дэлхий эцэнхий жаахан биеийг нь хайхрамжгүйгээр шингээн авчээ.

	Чернушагаас зөвхөн хоёр дурсамж л үлджээ. Нэг нь баян охидод үлдсэн зугаатай дурсамж: «Авга эгчийнд байсан, өнөө амьдралдаа нэг ч удаа хүүхэлдэй үзээгүй, тэнэг эрлийз охиныг санаж байна уу?» гэж асууцгаана.

	Нөгөө нь гунигтай дурсамж. Инасия хатагтайн гар дэмий загатнаж: «Зангидсан гараараа толгой руу нь дэлсэж байх мөн ч аятайхан байжээ!..» гэж бодно.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

1986 оны “БҮСГҮЙН ЗАЯА (Латин америкийн орнуудын өгүүллэг)” номын оршил

	 

	Бие даасан болон хараат 50 шахам улс, нутгийг хамардаг Латин Америк нь 400 сая орчим хүнтэй, мөн 400 сая гаруй малтай, байгалийн асар их баялагтай нутаг юм.

	Латин Америк нь хүн төрөлхтний соёлын, ялангуяа урлаг, утга зохиолын хөгжилд их хувь нэмэр оруулж иржээ. Латин Америкийн утга зохиол нь нутгийн ардын болон Африкаас очсон негр үндэстний аман зохиолын баялаг уламжлал, Европын орнууд, тухайлбал Испани, Португали, Англи, Франц, Оросын сонгодог уран зохиол дээр тулгуурлан хөгжиж ирсэн юм.

	Латин Америкт дээр үеэс амьдарч ирсэн малчдын дунд үлгэр домог, шүлэглэсэн зохиол дэлгэрсэн бөгөөд түүн дээр үндэслэн яруу найраг илүү их хөгжсөн түүхтэй ажээ. Тийм ч учраас Латин Америкийг яруу найргийн, түүний дотор яруу найрагч бүсгүйчүүдийн тив гэж нэрлэх явдал байдаг. Үнэхээр ч Латин Америкийн орнуудаас Аргентины X. Р. Эрнандес, Бразилийн Т. А. Гонзага, Доминиканы Р. Дарио, Чилийн П. Неруда, Кубын X. Марти, Н. Гильен нарын зэрэгцээгээр Мексикийн Хуана Инес Де Ла Крус, Урагвайн Дельмира Августини, Чилийн Габриэла Мистраль, Кубын Гертрудес Гомес де Авельянеда зэрэг гоц авьяастай яруу найрагч олон төрсөн юм.

	Латин Америкт яруу найргийн зэрэгцээгээр үргэлжилсэн үгийн зохиол XVIII зууны үед амжилттай хөгжиж анх Мексикийн зохиолч X. X. Фернандес де Лисардийн "Перикильо Сарньенто" гэдэг роман 1816 онд хэвлэгджээ. Тэр цагаас хойш үргэлжилсэн үгийн зохиол амжилттай хөгжиж Бразилын Ж. Амаду, Аргентины X. Кортасар, Гватемалын М. А. Астуриас, Колумбын Г. Гарсия Маркес, Кубын А. Карпентьер, Мексикийн X. Рульфо, К. Фуэнтос, Уругвайн О. Кироги нарын зэрэг олон зохиолч төржээ. Латин Америкад үргэлжилсэн үгийн зохиолоос өгүүллэг их түгээмэл байдаг бөгөөд Аргентин, Уругвай зэрэг орныг өгүүллэгийн орон гэж хүртэл нэрлэдэг ажээ.

	Латин Америкийн уран зохиол нь харийн булаан эзлэгчид, нутгийн мөлжигчдийн эсрэг ард түмэн, түүний дотор, нутгийн иргэдээс явуулсан эрэлхэг, шударга тэмцлийг тодорхой тусгасан байдаг. Мөн түүний зэрэгцээгээр Латин Америкт эрт дээр үеэс амьдарч ирсэн малчид, тариачдын амьдрал, тэдний хүнд хөдөлмөр, эх нутгаа гэсэн эрмэлзэл, хайр сэтгэл, тэгш бус амьдрал, ялангуяа бүсгүйчүүдийн амьдралд тохиолдож байгаа зовлон зүдүүрийг тод томруун тусган харуулдаг юм.

	Манай улсад Латин Америкийн орнуудын яруу найраг, үргэлжилсэн үгийн зарим зохиол үүний урьд хэвлэгдэн гарч байсан боловч уг тивийн орнуудын зохиолчдын өгүүллэгүүдийг нэгтгэн хэвлэж байсан нь бараг үгүй ажээ.

	Иймээс «Бүсгүйн заяа» хэмээх энэхүү номд Латин Америкийн 16 орны сонгодог болон орчин үеийн нэрт 30 гаруй зохиолчдын 40 шахам өгүүллэгийг оруулж уншигчдад толилуулав.

	 

	Б. Энэбиш

1986 оны “БҮСГҮЙН ЗАЯА (Латин америкийн орнуудын өгүүллэг)” номын гарчиг

	
Оршил

	 

	АРГЕНТИН

	Мануэль Мухика Лайнес “Хоёргүй сэтгэл” Орчуулсан Н. Энхболд

	 

	Альворо Юнке “Сарнай” Орчуулсан Н. Энхболд

	 

	Роберто Арльт “Хувийн өмчтөнүүд” Орчуулсан Н. Энхболд

	 

	Хуан Флориани “Унадаг дугуй” Орчуулсан Э. Бүрэнхүү

	 

	БРАЗИЛ

	Машаду де Ассиз “Зул сарын баярын мөргөл” Орчуулсан Ж. Амгалан

	 

	Лима Баррету “Ява хэл мэддэг хүн” Орчуулсан Ж. Амгалан

	 

	Монтейру Лобату “Чернуша охин” Орчуулсан Ж. Амгалан

	 

	Грасилиану Ромас “Хоёр найз” Орчуулсан Ж. Амгалан

	 

	Жозе Жасинто Вейга “Диданго хаана байдаг вэ?” Орчуулсан Н. Банди

	 

	ВЕНЕСУЭЛ

	Рафаэль Кальдерон “Гуирита” Орчуулсан Б. Энэбиш

	 

	Лусила Паласиос “Зуун боливараар авсан нь” Орчуулсан Б. Энэбиш

	 

	ГВАТЕМАЛ

	Мигель Анхель Астуриас “Бугай” Орчуулсан Б. Энэбиш

	 

	Лола Вилъякорте-де Видаурре “Үнэмшмээргүй үнэн явдал” Орчуулсан Э. Бүрэнхүү

	 

	ДОМИНИКАН

	Педро Мелендес дель Торо “Жалганд тохиолдсон хий үзэгдэл” Орчуулсан Ч. Хүлэг

	 

	КОЛУМБИ

	Габриэль Гарсиа Маркес “Усанд живж үхсэн хамгийн сайхан хүн” Орчуулсан Н. Энхбаяр

	 

	Томас Варзас Осорио “Гол хүрсэн нь” Орчуулсан Б. Энэбиш

	 

	КОСТА—РИКА

	Карлос М. Саласар Эррера “Загасчин, тэнгис хоёр” Орчуулсан Э. Дондмаа

	 

	МЕКСИК

	Грегорио Лопес-И-Фуэнтес “Бурханд илгээсэн захидал” Орчуулсан Э. Дондмаа

	 

	Хуан Рульфо “Тача” Орчуулсан Б. Энэбиш

	 

	НИКАРАГУА

	Рубен Дарио “Боодолтой ачаа” Орчуулсан X. Мэргэн

	 

	ПАНАМ

	Хосе Мария Санчес “Лалу” Орчуулсан Э. Бүрэнхүү

	 

	Альверо Менендес Франко “Луситогийн шаахай” Орчуулсан Б. Энэбиш

	 

	ПАРАГВАЙ

	Аугусто Роа Бастос “Бурхан” Орчуулсан Э. Дондмаа

	 

	ПЕРУ

	Энрике Лопес Альбухар “Аурелиано, Авелина хоёр” Орчуулсан Э. Дондмаа

